
MADANIYAT TUSHUNCHASI VA 
UNI XORIJIY TIL O‘QITISHDA 

O‘RGANISH ZARURATI

Ma’murova Farangiz Ne’matovna
Navoiy davlat universiteti o‘qituvchisi

Annotatsiya: Ushbu maqolada madaniyat tushunchasining ilmiy asoslari, til va madaniyat o‘rtasidagi o‘zaro bog‘liqlik, 
shuningdek, xorijiy tilni o‘qitishda madaniy komponentni integratsiyalash zarurati yoritilgan. Til o‘rgatishda madaniyatni 
inobatga olish kommunikativ kompetensiyani to‘liq shakllantirish, madaniyatlararo muloqotga tayyorlikni rivojlantirish 
va o‘quvchilarda motivatsiyani oshirishga xizmat qiladi. Bo‘limda Gumboldt, Sepir, Uorf, Hall, Hofstede, Byram kabi 
olimlarning nazariy qarashlari tahlil qilinib, CEFR (2001) talablari asosida madaniyatning xorijiy til ta’limidagi o‘rni asoslab 
berilgan. Shuningdek, O‘zbekiston Respublikasi Prezidentining 2021-yil 19-maydagi PQ–5117-son qaroriga muvofiq chet 
tili ta’limida madaniyatlararo kompetensiyani shakllantirishning davlat siyosati darajasidagi ahamiyati ko‘rsatib o‘tilgan.

Kalit so‘zlar: madaniyat, til, lingvomadaniyat, kommunikativ kompetensiya, interkultural kompetensiya, madaniyatlararo 
muloqot, xorijiy til ta’limi, innovatsion texnologiyalar, CEFR, motivatsiya.
Abstract: This article highlights the scientific foundations of the concept of culture, the interrelationship between lan-
guage and culture, as well as the necessity of integrating the cultural component into foreign language teaching. Taking 
culture into account in language teaching serves to fully develop communicative competence, enhance readiness for 
intercultural communication, and increase students’ motivation. The section analyzes the theoretical views of scholars 
such as Humboldt, Sapir, Whorf, Hall, Hofstede, and Byram, and substantiates the role of culture in foreign language edu-
cation based on the CEFR (2001) requirements. Moreover, in accordance with the Presidential Decree of the Republic of 
Uzbekistan No. PQ–5117 dated May 19, 2021, the importance of developing intercultural competence in foreign language 
education at the state policy level is emphasized.

Key words: culture, language, linguoculture, communicative competence, intercultural competence, intercultural com-
munication, foreign language education, innovative technologies, CEFR, motivation.
Аннотация: В данной статье освещаются научные основы понятия культуры, взаимосвязь между языком и куль-
турой, а также необходимость интеграции культурного компонента в процесс обучения иностранному языку. Учёт 
культурного аспекта при обучении языку способствует полноценному формированию коммуникативной компе-
тенции, развитию готовности к межкультурному общению и повышению мотивации учащихся. В разделе анали-
зируются теоретические взгляды таких учёных, как Гумбольдт, Сепир, Уорф, Холл, Хофстеде и Байрам, и обо-
сновывается роль культуры в обучении иностранным языкам на основе требований CEFR (2001). Кроме того, в 
соответствии с постановлением Президента Республики Узбекистан № PQ–5117 от 19 мая 2021 года подчёрки-
вается значимость формирования межкультурной компетенции в обучении иностранным языкам на уровне госу-
дарственной политики.

Ключевые слова: культура, язык, лингвокультура, коммуникативная компетенция, межкультурная компетенция, 
межкультурное общение, обучение иностранным языкам, инновационные технологии, CEFR, мотивация.

KIRISH
Globallashuv davrida xorijiy tillarni o‘qitish jarayoni faqat lingvistik bilimlarni emas, balki madaniyatlararo 

muloqot kompetensiyasini shakllantirishni ham talab etmoqda. Til – bu nafaqat aloqa vositasi, balki madani-
yatning ifodachisidir. Shu bois, chet tili ta’limida madaniyatni o‘rganish o‘quvchining kommunikativ malakasini 
kengaytiradi, boshqa xalqlarning qadriyatlarini anglashga yordam beradi hamda tolerantlik, bag‘rikenglik va 
madaniyatlararo muloqot madaniyatini rivojlantiradi. Mazkur maqolada madaniyat tushunchasining nazariy 
asoslari, til va madaniyat o‘rtasidagi uzviy bog‘liqlik, xorijiy til ta’limida madaniyatni o‘rganishning dolzarbligi 
va zarurati yoritilgan. Shuningdek, madaniyatni o‘qitish jarayonida innovatsion texnologiyalardan foydalanish 
imkoniyatlari hamda ular orqali talabalarda interkultural kompetensiyani shakllantirish masalalari ilmiy manbalar 
asosida tahlil qilingan.

XXI asr ta’lim jarayoni globallashuv, axborot oqimining tezkorligi va madaniyatlararo muloqotning kenga
yishi bilan tavsiflanadi. Shu bois, chet tili ta’limida tilni faqat grammatik, leksik yoki fonetik tizim sifatida emas, 
balki u bilan chambarchas bog‘liq bo‘lgan madaniyat fenomeni sifatida o‘rganish zarurati kundan kunga ortib 
bormoqda. Til – madaniyatning eng muhim tashuvchisi, madaniyat esa tilni mazmun bilan boyituvchi ijtimoiy 
hodisadir. Shu sababli, til va madaniyat o‘rtasidagi uzviy bog‘liqlik chet tillarni o‘qitish metodikasida markaziy 
o‘rinni egallaydi.

MAVZUGA OID ADABIYOTLAR SHARHI
Madaniyat tushunchasiga ilmiy adabiyotlarda turlicha yondashuvlar mavjud. “Madaniyat” atamasi arabcha 

“madina” – “shahar”, “ma’rifat” so‘zlaridan kelib chiqqan bo‘lib, tarixan insoniyatning ma’naviy va moddiy faoli-
yatini ifodalagan. Ilmiy adabiyotlarda madaniyat tushunchasiga 200 dan ortiq ta’rif berilgan bo‘lib (A. Kroeber 
va C. Kluckhohn, 1952), bu uning ko‘p qirrali va murakkab ijtimoiy hodisa ekanini ko‘rsatadi. Antropologik 
yondashuvda (E. Tylor, 1871) madaniyat “inson tomonidan o‘zlashtirilgan bilim, e’tiqod, san’at, axloq, qonun, 
an’ana va boshqa ijtimoiy ko‘nikmalar majmui” sifatida talqin qilinadi. Sotsiologik nuqtayi nazardan (T. Parsons, 
1951; G. Hofstede, 2001) madaniyat – bu jamiyat a’zolarining qadriyatlar tizimi, xulq-atvor me’yorlari va ijti-
moiy muvofiqlikni ta’minlovchi mexanizmdir. Falsafiy yondashuvda esa madaniyat “inson faoliyatining ma’naviy 
o‘lchovi”, ya’ni tafakkur, e’tiqod va ong mahsuli sifatida talqin etiladi.

Shunday qilib, madaniyat – bu jamiyat hayotining barcha jabhalarini qamrab oluvchi, insonni shakllan-
tiruvchi asosiy omildir. Antropologik yondashuvga ko‘ra (T. Parsons, 1951), madaniyat “inson faoliyati nati-
jasida yaratilgan moddiy va ma’naviy qadriyatlar majmui” sifatida talqin etiladi. F. Boas (1911) esa madani-
yatni insonlarning kundalik hayoti, urf-odatlari, qadriyatlari va dunyoqarashining ifodasi sifatida ko‘radi. Hozirgi 
zamon sotsiologik va lingvokulturologik tadqiqotlarda madaniyat “ma’lum bir jamiyat a’zolarining muloqot 
uslubi, qadriyat tizimi va tafakkur modeli” (Hofstede, 2001; Hall, 1976) deb e’tirof etiladi. Demak, madaniyat 
inson tafakkurining ifodasi bo‘lib, u til orqali namoyon bo‘ladi. Til va madaniyat o‘rtasidagi munosabat masalasi 
tilshunoslikda eng muhim nazariy yo‘nalishlardan biri hisoblanadi. Nemis olimi V. fon Gumboldt (1836) tilni 
“millat ruhi” deb atagan, chunki u xalqning dunyoni idrok etish uslubi va tafakkurini aks ettiradi. Uning fikricha, 
til orqali inson o‘z dunyoqarashini shakllantiradi va uni jamiyat bilan bo‘lishadi. Amerikalik tilshunoslar E. Sepir 
va B. Uorf “lingvistik nisbiylik nazariyasi”ni ilgari surib, inson tafakkuri til tizimi bilan bevosita bog‘liqligini asoslab 
berishgan. Ularning fikricha, har bir til dunyoni o‘ziga xos tarzda kategoriyalarga ajratadi, bu esa milliy madani-
yatning o‘ziga xosligini belgilaydi. Shu bois, tilni o‘rganish – bu boshqa xalqning tafakkur tarzi, qadriyatlar tizimi 
va madaniyatini o‘rganish demakdir.

E. Hall (1976) o‘zining “Beyond Culture” asarida “madaniyat – bu muloqot” degan g‘oyani ilgari suradi. 
Uning fikricha, til, tana tili, fazoviy masofa va vaqtga munosabat kabi omillar har bir xalq madaniyatining ajralmas 
qismidir. G. Hofstede (2001) esa milliy madaniyatni qadriyatlar tizimi asosida tahlil qilib, “madaniyatlararo o‘zaro 
ta’sir modeli”ni ishlab chiqqan. Ushbu yondashuvlar xorijiy til ta’limida madaniy komponentning o‘rni naqadar 
muhimligini ilmiy asoslab berdi. XX asr oxiri va XXI asr boshlarida til o‘qitish metodikasi “lingvistik yondashuv”
dan “kommunikativ yondashuv”ga o‘tdi. Kommunikativ yondashuvning asosiy maqsadi – tilni real hayotiy 
muloqot vositasi sifatida o‘rgatishdir. Ammo haqiqiy muloqot faqat tilning grammatik shakllarini bilish bilan chek-
lanmaydi; u madaniy kontekstni to‘g‘ri tushunishni ham talab etadi. Bu jihatdan ingliz tilini o‘qitish jarayonida 
madaniyatni o‘rganish kommunikativ kompetensiyaning muhim tarkibiy qismi hisoblanadi. Yevropa Kengash-
ining “Common European Framework of Reference for Languages” (CEFR, 2001) hujjatida ham til o‘rganuvchi 
shaxsda sotsiokultural va interkultural kompetensiyalarni shakllantirish zarurligi ta’kidlanadi. Madaniyatlararo 
kompetensiya – bu o‘z madaniyatini anglash, o‘rganilayotgan madaniyatni tushunish, farqlarni tahlil qilish va 
ularni muloqot jarayonida inobatga olishni o‘z ichiga oladi. M. Byram (1997) o‘zining “Intercultural Communica-
tive Competence” modelida ushbu jarayonni besh komponent orqali ifodalaydi: madaniyatlararo qiziqish, bilim, 
talqin va taqqoslash qobiliyati, muloqotda madaniy farqlarni muvofiqlashtirish malakasi hamda o‘zini tahlil qilish 
kompetensiyasi. Ushbu model xorijiy til ta’limida madaniyatni o‘rganishning ilmiy-nazariy asosiga aylandi.

TAHLIL VA NATIJALAR
O‘zbekiston ta’lim siyosatida madaniyatlararo muloqot va xalqaro integratsiya masalalari alohida e’tiborda. 

2021-yil 19-maydagi PQ–5117-sonli Prezident qarorida chet tillarini o‘qitishda “milliy va umuminsoniy qadri-
yatlarni uyg‘unlashtirish, talabalarda madaniyatlararo kommunikativ kompetensiyani shakllantirish” ustuvor 
yo‘nalish sifatida belgilangan. Bu esa til o‘qitish jarayoniga madaniy komponentni majburiy kiritish zaruratini 
ko‘rsatadi. Amaliy nuqtayi nazardan, xorijiy til darslarida madaniyatni o‘rganish quyidagi shakllarda amalga 

oshirilmoqda: madaniy loyihalar (project work) – talabalar inglizzabon mamlakatlar madaniyati haqida ma’lumot 
to‘plash, taqqoslash va taqdim etish orqali o‘zaro muloqot qiladi; rol o‘yinlari va simulyatsiyalar – real madaniy 
vaziyatlarda muloqot ko‘nikmalarini shakllantiradi; video va multimedia vositalari – autentik madaniy kontekstni 
aks ettiruvchi vosita sifatida ishlatiladi; virtual almashinuv dasturlari (eTwinning, Erasmus+, Zoom session) – 
real vaqt rejimida madaniy muloqot imkonini beradi; innovatsion texnologiyalar (AR/VR, interaktiv platformalar, 
sun’iy intellekt vositalari) madaniyatni o‘qitishda yangi bosqichni boshlab berdi. 

Virtual sayohatlar, 3D-muzeylar, milliy bayramlarning onlayn namoyishi yoki raqamli o‘yinlar orqali tala-
balar madaniyatni “tajriba” asosida o‘rganadilar, bu esa ularning hissiy, kognitiv va lingvistik faolligini oshi-
radi. Til o‘rganish jarayonida madaniyatni inobatga olish o‘quvchi shaxsining dunyoqarashini kengaytiradi, 
uni global jamiyatda faol ishtirok etishga tayyorlaydi. Krashen (1982)ning “Affective Filter” nazariyasiga ko‘ra, 
o‘quvchining emotsional holati, ijobiy munosabati va qiziqishi til o‘rganish samaradorligiga bevosita ta’sir qiladi. 
Madaniyat elementlari – musiqalar, filmlar, xalq urf-odatlari, tarixiy shaxslar haqidagi materiallar o‘quvchi 
motivatsiyasini oshirib, o‘rganish jarayonini tabiiylashtiradi. Madaniyatni o‘rganish, shu bilan birga, o‘z milliy 
qadriyatlarini anglash va ularni boshqa madaniyatlar bilan qiyoslash imkonini beradi. Bu jarayon natijasida 
talabada madaniy refleksiya, ya’ni “men kimman?” degan savolga javob topish jarayoni shakllanadi. Natijada 
chet tili o‘rganish shaxsning identiteti va global tafakkurini rivojlantiruvchi vositaga aylanadi. Shunday qilib, 
madaniyat tushunchasi til o‘qitish nazariyasining ajralmas tarkibiy qismi sifatida namoyon bo‘ladi. Tilni madani-
yatdan ajratib o‘rganish lingvistik mahoratni cheklaydi va kommunikativ kompetensiyaning to‘liq shakllanishiga 
to‘sqinlik qiladi. Shu sababli, xorijiy til o‘qitishda madaniyatni o‘rganish – bu zamonaviy ta’limning zaruriy, ilmiy 
asoslangan hamda shaxsni global dunyoda faol muloqot ishtirokchisiga aylantiruvchi vositadir.

XULOSA
Yuqoridagi tahlillar shuni ko‘rsatadiki, madaniyat tushunchasi tilshunoslik, pedagogika, sotsiologiya va 

psixologiya fanlarining kesishgan nuqtasida joylashgan murakkab ijtimoiy hodisadir. U insoniyatning tarixiy, 
ma’naviy, axloqiy va estetik qadriyatlarini mujassamlashtiruvchi tizim bo‘lib, har bir xalqning o‘ziga xos milliy 
o‘zligining ifodasidir. Til esa ushbu tizimning asosiy kommunikativ vositasi sifatida madaniyatni tashuvchi, 
saqlovchi va avloddan avlodga yetkazuvchi kuch hisoblanadi. Til va madaniyat o‘rtasidagi o‘zaro bog‘liqlikni 
V. fon Gumboldt, E. Sepir, B. Uorf, E. Hall, M. Byram kabi olimlar ilmiy jihatdan asoslab berganlar. Ularning 
tadqiqotlari shuni ko‘rsatadiki, chet tilini o‘rganish jarayonida madaniy kontekstni e’tiborga olmaslik tilni faqat 
grammatik tizim sifatida o‘zlashtirishga olib keladi va natijada kommunikativ kompetensiyaning to‘liq shakl-
lanishiga to‘sqinlik qiladi. Zamonaviy ta’lim tizimida madaniyatni o‘rganishning zarurati interkultural kompe-
tensiya konsepsiyasi bilan chambarchas bog‘liqdir. CEFR (2001) standartlariga binoan, til o‘rganuvchi shaxs 
nafaqat lingvistik, balki sotsiokultural bilim va ko‘nikmalarga ham ega bo‘lishi lozim. Madaniyatlararo muloqotga 
tayyorlik, boshqa xalqlarning qadriyatlarini hurmat qilish, muloqotdagi noverbal belgilarni anglash – bularning 
barchasi xorijiy til ta’limining asosiy maqsadlari sirasiga kiradi.

Shuningdek, O‘zbekiston ta’lim tizimida chet tillarni o‘qitish jarayoniga madaniyat komponentini integrat-
siyalash davlat siyosati darajasida e’tirof etilmoqda. Prezident qarorlarida (xususan, PQ–51171, 2021-y.) chet 
tili ta’limining mazmuni madaniyatlararo kommunikativ kompetensiyani rivojlantirishga yo‘naltirilganligi alohida 
ta’kidlanadi. Bu esa xorijiy tilni o‘rganish jarayonida nafaqat chet mamlakat madaniyatini o‘rganish, balki o‘z 
milliy madaniyatini taqdim etish, qiyoslash hamda global muloqotda faol ishtirok etish ko‘nikmalarini shakllanti-
rish zarurligini ko‘rsatadi. Madaniyatni xorijiy til o‘qitish jarayoniga kiritishning amaliy ahamiyati ham beqiyosdir. 
Bu:

birinchidan, o‘quvchilarda madaniyatlararo tafakkurni rivojlantiradi;

ikkinchidan, motivatsiyani oshiradi;

uchinchidan, kommunikativ vaziyatlarda to‘g‘ri nutqiy strategiyani tanlashga yordam beradi;

to‘rtinchidan, global fuqarolik va tolerantlik qadriyatlarini mustahkamlaydi.

Xususan, xorijiy til ta’limida madaniyatni o‘rganish nafaqat nazariy zarurat, balki amaliy ehtiyoj sifatida 
ham qaralishi lozim. Madaniyat komponentini til o‘qitish jarayoniga integratsiyalash – o‘quvchini tilni so‘zlashuv 
darajasida emas, balki madaniy-tahliliy darajada o‘zlashtirishga olib keladi. Bu esa, o‘z navbatida, O‘zbekis-
tonning xalqaro ta’lim makoniga integratsiyalashuviga, yosh avlodning madaniyatlararo muloqot madaniyatini 
rivojlantirishga hamda milliy va umuminsoniy qadriyatlarni uyg‘unlashtirishga xizmat qiladi.

1	 https://lex.uz/en/docs/-5426736 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

